Salm 19
Y greadigaeth yn dangos ysblander Duw 

1 Mae'r nefoedd yn dangos ysblander Duw, a'r awyr yn dweud am grefftwaith ei ddwylo. 
2 Mae'r neges yn mynd allan bob dydd; mae i'w weld yn amlwg bob nos! 

3 Does dim llais go iawn, na geiriau, na dim i'w glywed yn llythrennol. 4 Ond mae pawb wedi clywed beth maen nhw'n ddweud; a'r neges wedi mynd i ben draw'r byd! Cododd babell i'r haul yn yr awyr. 5 Mae'n dod allan fel priodfab o'i ystafell; neu athletwr yn frwd i redeg ras. 6 Mae'n codi ar y gorwel, ac yn symud o un pen i'r llall. Does dim yn gallu cuddio rhag ei wres. 
7 Mae dysgeidiaeth yr ARGLWYDD yn berffaith — mae'n rhoi bywyd newydd i mi! 

Mae rheolau yr ARGLWYDD yn glir ac yn gwneud y person mwyaf cyffredin yn ddoeth. 

8 Mae cyngor yr ARGLWYDD yn dangos beth sy'n iawn ac yn gwneud y galon yn llawen. 

Mae arweiniad yr ARGLWYDD yn bur ac yn ein goleuo ni. 

9 Mae'r gorchymyn i barchu'r ARGLWYDD yn glir ac yn aros bob amser. 

Mae dyfarniad yr ARGLWYDD yn gywir — mae e'n gwbl deg bob amser. 
10 Mae'r pethau yma'n fwy gwerthfawr nag aur — ie, llwythi o aur coeth! Maen nhw'n felysach na'r mêl sy'n diferu o'r diliau. 11 Ydyn, maen nhw'n rhoi goleuni i dy was; ac mae gwobr fawr i'r rhai sy'n ufuddhau. 
12 Ond pwy sy'n gweld ei feiau ei hun? O, maddau i mi pan dw i'n pechu heb yn wybod, 13 a cadw fi rhag pechu'n fwriadol. Paid gadael i bechod reoli fy mywyd i. Yna byddaf yn ddi-fai, a dieuog o droseddu yn dy erbyn. 
14 Gad i'r cwbl dw i'n ei ddweud a'i feddwl dy blesio di, O ARGLWYDD, fy nghraig a'm hachubwr. 

......................

Yn Salm 8 rydyn ni eisoes wedi darllen am Dafydd yn syllu i fyny i’r awyr ac yn rhyfeddu at waith Duw,  Wrth edrych allan i'r gofod, a gweld gwaith dy fysedd, y lleuad a'r sêr a osodaist yn eu lle.

Mae’n amlwg fod Dafydd yn rhyfeddu at fawredd Duw, a’i fod yn gweld mawredd Duw yn y greadigaeth hyfryd o’i gwmpas. Mae’n wir nad oedd cymaint o bethau i dynnu sylw Dafydd oddi ar y byd naturiol o’i gwmpas: doedd na ddim goleuadau stryd, na theledu, na gemau cyfrifiadur, na cheir na siopau ar agor 24 awr y dydd. Ond yr un byd dŷn ni’n byw ynddo heddiw! Mae’r un rhyfeddodau i’w gweld ac i’w mwynhau dim ond i ni gymryd amser i ystyried be sy o’n cwmpas.

Mae rhai gwyddonwyr ac anffyddwyr yn ceisio tanseilio hyder Cristnogion drwy ddweud mai ‘Clec Fawr’, rhyw hap a damwain yn y gofod, sy’n gyfrifol am y byd a phopeth sydd ynddo. Ond mae Genesis 1.1. yn dechrau drwy ddatgan mai Duw greodd y byd. Mae Dafydd yn ymhyfrydu yng ngwaith Duw. Mae o’n gallu mwynhau y byd naturiol a gweld gogoniant a nerth Duw yn cael ei adlewyrchu drwyddo.

Mae’r darlun o’r haul yn codi fel priodfab yn farddonol iawn! Mae’n ddarlun o fywyd ar ei orau, gyda’r haul tanbaid yn ei anterth yn llenwi’r nen. 

Mae Dafydd yn dal ati wedyn i foliannu Duw. Mae popeth sy’n dod o Dduw yn wych ac i’w glodfori. Mae dysgeidiaeth, rheolau, cyngor, arweiniad, gorchmynion a dyfarniad Duw i gyd yn werthfawr ac yn adeiladol. Mae nhw i gyd i’w croesawu ac nid i’w hofni neu i frwydro yn eu herbyn. Ddylen ni fynd ati i weddïo a gofyn i Dduw am gyngor ac am arweiniad. Mae o’n barod bob amser i helpu ei bobl. Mae Crëwr y byd yn barod i’n helpu ni, dim ond i ni ofyn.  Mae Dafydd yn mawrygu ei fraint! Mae o’n rhyfeddu at y bendithion mae o’n eu derbyn o law Duw.

Pa mor werthfawr ydy dysgeidiaeth, rheolau, cyngor, arweiniad, gorchmynion a dyfarniad Duw? Mae'r pethau yma'n fwy gwerthfawr nag aur — ie, llwythi o aur coeth! Maen nhw'n felysach na'r mêl sy'n diferu o'r diliau. 
Mae’n debyg bod gan Dafydd lwythi o aur gan ei fod yn frenin llwyddiannus – ond eto’i gyd roedd o’n deall bod arweiniad a chyngor Duw yn llawer mwy gwerthfawr. Roedd calon Dafydd yn gogwyddo (troi) tuag at Dduw. 

Mae Iesu Grist yn dweud yn Ioan 8:12, 

“Fi ydy golau'r byd. Bydd gan y rhai sy'n fy nilyn i olau i'w harwain nhw i fywyd, a fyddan nhw byth yn cerdded mewn tywyllwch.”

Falle na allwch werthfawrogi yr adnod yn llawn oni bai eich bod chi yn llythrennol wedi cerdded mewn tywyllwch dudew. Dydy o ddim yn brofiad cyffredin erbyn heddiw – mae golau stryd yn bron bob man. Ond mae cerdded mewn tywyllwch perffaith yn brofiad arswydus ac annymunol iawn. Dydych chi ddim yn siŵr ble rydych chi, na be sy o’ch blaen chi a dych chi’n teimlo’n ofnus drwy’r amser am na wyddoch chi pa mor agos ydych chi i ddibyn neu rhyw berygl arall. 
Nid am dywyllwch llythrennol mae Iesu’n sôn, ond am dywyllwch ysbrydol – sydd hefyd yn beryglus iawn. Ond yn union fel roedd Iesu yn dweud amdano’i hun - “Fi ydy golau'r byd,” roedd Dafydd, a oedd yn byw yng nghyfnod yr Hen Destament yn deall bod geiriau Duw yn rhoi goleuni.

Yn llythrennol ac yn ysbrydol, Duw sy’n rhoi goleuni i bobl y byd.

Yn adnod 12 mae Dafydd yn gofyn cwestiwn doeth - Ond pwy sy'n gweld ei feiau ei hun? Mae hi mor hawdd (mae’n rhy hawdd!) i weld beiau pobl eraill. Mae pobl eraill yn aml yn rhy swnllyd, rhy dawel, rhy wirion, rhy sych, yn dwp, yn ‘know it all’... mae gan pobl eraill lot o feiau. Dyma ddwedodd Iesu, [y sbecyn ydy beiau pobl eraill, y trawst ydy’n beiau ni’n hunain]:

“Pam wyt ti'n poeni am y sbecyn o flawd llif sydd yn llygad rhywun arall, pan mae trawst o bren yn sticio allan o dy lygad dy hun!? 4 Sut alli di ddweud, ‘Gad i mi dynnu'r sbecyn yna allan o dy lygad di,’ pan mae trawst yn sticio allan o dy lygad dy hun? 5 Rwyt ti mor ddauwynebog! Tynna'r trawst allan o dy lygad dy hun yn gyntaf, ac wedyn byddi'n gweld yn ddigon clir i dynnu'r sbecyn allan o lygad y person arall. 
(Mathew 7: 3-5)

Rydyn ni i gyd fel Dafydd angen nabod ein hunain, a gofyn i Dduw agor ein llygaid i weld be dŷn ni’n wneud o’i le, i weld y pethau sy ddim yn plesio Duw.
Mae Dafydd yn gorffen drwy ddweud ei fod eisiau plesio Duw – sy’n ffordd ardderchog i fyw. Mae’r dymuniad yn ei galon i fod yn agos at Dduw, ei graig a’i achubwr. 
Mae gen ti sbecyn yn dy lygaid!

